
Fasnacht zum Fixpryys

E Fasnacht nimm im Jubiwix,
Dr fiir sin Amhärd Pryyse fix.

D Frau Amhärd kauft fir iiri Krieger
bim Ami ääne dyyri Flieger.
Doch pletzlig wäiss sy nimm so richtig:
Sin zääh bstellt, zwanzig? S wär no wichtig.
Wenn s dääne dääne d Fliigel stutze,
denn kasch se nur als Boot benutze.
Das losst sich d Viola nid lo biete
und goht drum häi go Kampfkieh hiete.

Dr Pfischter wäiss bim Flugzygposchte,
dass d Äxtra mehr als d Fixpryys koschte.

Statt uf sy Zircher Schnabel z hogge,
macht sich dr Murer ab uf d Sogge.
Dr Ueli droht vo China hinde,
mit Waffe gege d EU-Frinde.
Schyynbaar kann är s kuum erwarte
und rischtet syyni Hellebarde,
mecht d Urkanteen vom Räscht erleese,
de EU-Knächte und Beese.

Verbleedet vo sym Bligg nach Oschte
vergisst är alli Fixpryys-Koschte.

Trotz Jans hän mir in Bärn kai Gligg:
Das Härzstigg isch e harzigs Stigg.
S Esthi schnurrt sich d Schnurre wund,
dr Reschti aber seht kai Grund.
Will s Tunneltram fir ihn e Witz syg,
blybt underirdisch d Understitzig.
«Stryych dir», sait är «die Bahn ans Bai!
Good-by!», fahrt hai und nimmt d A2.

D Bahn wär z tyyr, dr Fixpryys z gross.
Drum baut är lieber Strooss um Strooss.

Macht d Chemie mit ihre Wärgg
us Basel bald e Ballebärg?
D Wirtschaft kriecht («im Glyychschritt – Marsch!»)
im wältwyt greschte Arsch in Arsch.
Wenn d Chemie zum Donald ziiglet
Und kaine me in Basel biiglet,
denn wurdi Basel glyy verlumpe,
trotz Nemo-Gsang und Fraue-Gumpe.

Pobiersch, die Fixpryys-Zell no z sängge,
Muesch alli Folge guet bedängge.

Au uns’ri Clique spiirt durchuus
e bitz e Jubiläums-Blues.
S letscht Johr 75 worde,
dr Waage edel, gschmiggt mit Orde.
Statt d Gold hänggt jetzt, y sag s grad uuse,
e Kupferblätz an uns’rer Bluuse.
D Larve alt, dr Waage schlicht,
dr Zeedel au kai Draumgedicht.

Stygt dr Fixpryys immer schnäller,
denn rast d Moral AmHärd in Luftschutzkäller.

D Ladäärne-Uusstellig uff em Minschterplatz und d Waage- und Reggwisyte-Uusstellig bi dr Kasäärne 
sin vom Määntig znacht bis am Mittwuch demoorge! 
Deert und an de Verkaufsständ (CINS) in dr Stadt ka men au alli Zeedel, Schnitzelbängg und d 
Blaggedde kaufe. 

Fasnacht für alli zum Kennelehre und Usprobiere. Do findsch alli Informatione: jetzt-fasnacht.ch 

D Zeedellääsede isch am Sunntig noo dr Fasnacht 2026, am 01. Meerz, vom Finfi bis am Siibeni zoobe, 
in dr Baseldytschi Bihni (im Lohnhof 4). D Foyer-Bar isch vom Vieri ewägg offe und dr Yydritt isch frei. 

Amerbach‘sche Druckerei, Basel


